
  ხატია იმერლიშვილი • 

საგარეო პოლიტიკური ორიენტირის 

განმსაზღვრელი ფაქტორები საქართველოს 

პოლიტიკურ პარტიებში 

აბსტრაქტი 

საგარეო ორიენტირის განსაზღვრა საგარეო ასპარეზზე ნების-

მიერი ქვეყნის მოქმედებისათვის უმნიშვნელოვანეს ფაქტორს წარ-

მოადგენს. სწორედ საგარეო პოლიტიკური ორიენტირი განსაზ-

ღვრავს ქვეყნის სტრატეგიულ მიზნებს, ამოცანებსა და პრიორიტ-

ეტებს. სტატიის მიზანია დადგინდეს თუ რა კონკრეტული ფაქტო-

რები ახდენს გავლენას საქართველოს საგარეო პოლიტიკური ორი-

ენტირის პრიორიტეტების განსაზღვრაზე. 

მოცემული მიზნის მისაღწევად განხილულია ქვეყნის ოფიცი-

ალური პოზიცია, ეროვნული დონის დეკლარირებული დოკუმენ-

ტების მიხედვით. ასევე, საკითხის სიღრმისეულად შესასწავლად 

მოცემულია ქართული პარტიული სპექტრის პოზიციები მოცემულ 

საკითხთან მიმართებით, წინასაარჩევნო პროგრამებში გაცხადებუ-

ლი პოზიციებიდან გამომდინარე. აგრეთვე ნაშრომში განხილულია 

საგარეო პოლიტიკის განსაზღვრის მიმართულებით არსებული თე-

ორიული ასპექტები და ლიტარატურა.  

ნაშრომში გამოყენებულია თვისებრივი კვლევის მეთოდი, კერ-

ძოდ: მეორეული წყაროებისა და ლიტერატურის ანალიზი და დო-

კუმენტების ანალიზი. რაც შეეხება შერჩევის მეთოდს, ნაშრომში გა-

მოყენებულია, არაალბათური შერჩევის ტიპი - მიზნობრივი ანუ შე-

 
• ივანე ჯავახიშვილის სახელობის თბილისის სახელმწიფო უნივერსიტეტის 

სოციალურ და პოლიტიკურ მეცნიერებათა ფაკულტეტის პოლიტიკის მიმარ-

თულების დოქტორანტი, ილიას სახელმწიფო უნივერსიტეტის პოლიტოლო-

გიის ინსტიტუტის ასისტენტ-მკვლევარი 

ფასებითი შერჩევა, რომლის მიხედვითაც კვლევისთვის შეირჩა 

ორი პარტია: “ქართული ოცნება” და “ერთიანი ნაციონალური მო-

რაობა”.  

დოკუმენტების შესწავლის პროცესში გამოიკვეთა ექვსი ძირი-

თადი ფაქტორი, რომელიც გავლენას ახდენს ქვეყნის საგარეო ორი-

ენტირის განსაზღვრაზე: ეროვნული უსაფრთხოება, ტერიტორიუ-

ლი მთლიანობა, ეკონომიკური ფაქტორები, ევროპული და ევროატ-

ლანტიკური ინტეგრაცია, რუსეთთან ურთიერთობა, ენერგეტიკუ-

ლი უსაფრთხოება. შესაბამისად სწორედ აღნიშნულ ფაქტორებზე 

დაყრდნობით, შევისწავლე პარტიების გაცხადებული პოზიციები 

საგარეო პოლიტიკური ორიენტირის განსაზღვრის მიმართულე-

ბით. აღსანიშნავია, რომ კვლევის შედეგებიდან გამომდინარე, ნაშ-

რომში განსაკუთრებული ყურადღება ეთმობა ეროვნული უსაფრ-

თხოებისა და ეკონომიკური ფაქტორების როლს.  

საკვანძო სიტყვები: საგარეო პოლიტიკა, ეროვნული უსაფრ-

თხოება, ტეროტორიული მთლიანობა, ევროპული და ევროატლან-

ტიკური ინტეგრაცია, რუსეთთან ურთიერთობა, ენერგეტიკული 

უსაფრთხოება. 

 

შესავალი 

დამოუკიდებლობის მოპოვების შემდეგ, საქართველოს წინაშე 

ბევრ სხვა პრობლემასთან ერთად, დღის წესრიგში დადგა საგარეო 

პოლიტიკური ორიენტაციის განსაზღვრის საკითხი. მოცემული თე-

მა განიხილებოდა, როგორც პრეზიდენტისა და პარლამენტის, ასევე 

პოლიტიკური პარტიების, მესამე სექტორისა და საზოგადოების 

დისკურსში. საგარეო ორიენტაციასთან დაკავშირებით დღეს ქვეყა-

ნას გაცხადებული ხედვა აქვს, რომელიც კონსტიტუციაშია გაწერი-

ლი, „კონსტიტუციურმა ორგანოებმა თავიანთი უფლებამოსილების 

ფარგლებში მიიღონ ყველა ზომა ევროპის კავშირსა და ჩრდილოატ-

ლანტიკური ხელშეკრულების ორგანიზაციაში საქართველოს სრუ-

ლი ინტეგრაციის უზრუნველსაყოფად” (საქართველოს კონსტიტუ-

ცია, 2020).  

შეიძლება ითქვას, რომ საგარეო ორიენტირის განსაზღვრის 

საკითხი, ჩვენი ქვეყნის, პოლიტიკურ დღის წესრიგში მუდმივად 

აქტუალურია. საქართველოს დასავლური კურსი, ეროვნული უს-

აფრთხოების კონცეფციაშიც აისახა და აღინიშნა, რომ ჩვენი ქვეყანა 

ესწრაფვის გახდეს ევროპული და ევროატლანტიკური სტრუქტუ-

რების წევრი, რაც ქვეყანას დემოკრატიის კონსოლიდაციის, ქვეყნის 

კეთილდღეობისა და ეროვნული უსაფრთხოების განმტკიცების სა-

შუალებას მისცემს (საქართველოს მთავრობა, 2011). ასევე, 2019-2022 

წლების საქართველოს საგარეო პოლიტიკის სტრატეგიის მიხედ-

ვით, რომელიც წარმოდგენს საქართველოს საგარეო პოლიტიკის 

პირველ სტრატეგიას, „ევროკავშირისა და ნატოს წევრობა საქარ-

თველოს უსაფრთხოების, განვითარებისა და კეთილდღეობის უზ-

რუნველყოფის უმთავრესი გარანტია, რომელიც ეფუძნება საქარ-

თველოს ცივილიზაციურ არჩევანს, არის ფართო საზოგადოებრივი 

თანხმობის შედეგი და გამყარებულია ქვეყნის კონსტიტუციით“ (სა-

გარეო საქმეთა სამინისტრო, 2019).  

საგარეო ორიენტაციასთან დაკავშირებით სამეცნიერო მიმარ-

თულებით საკმაოდ მნიშვნელოვანი ნაშრომები არსებობს. ბიჩეინი 

და კოენი თავის ნაშრომში „წადი დასავლეთით: საქართველოს ევ-

როპული იდენტობა და მისი როლი საშინაო პოლიტიკასა და საგა-

რეო პოლიტიკის მიზნებში“, განიხილავენ საგარეო პოლიტიკის სა-

კითხებს და ამ მიმართულებით აღნიშნავენ, რომ საგარეო საკითხე-

ბი უსაფრთხოების და იდენტობის პოლიტიკის ასახვას წარმოად-

გენს (Beacháin & Coene, 2014). უსაფრთხოების საკითხთან მიმართე-

ბით, მნიშვნელოვანია ნიკა ჩიტაძის ნაშრომი, „ევროინტეგრაცია, 

როგორც საქართველოს ერთ-ერთი მთავარი საგარეო პოლიტიკური 

და ეროვნული უსაფრთხოების პრიორიტეტი“ (Chitadze, 2014). ასევე 

უნდა აღინიშნოს, რომ საგარეო ორიენტირის განსაზღვრის პროცეს-

ში ეკონომიკურ ფაქტორებთან მიმართებით საკმაოდ საინტერესოა 

გოგორიშვილის ნაშრომი, რომელიც საქართველოს საგარეო ეკონ-

ომიკურ პოლიტიკაზე საუბრობს, დამოუკიდებლობის მოპოვების 

შემდგომ პერიოდში (Gogorishvili, 2016). 

აღსანიშნავია, ისიც, რომ ნაშრომი გარკვეულწილად ეყრდნო-

ბა „პატარა ქვეყნის“ კონცეფციას, შესაბამისად ამ მხრივ საინტერე-

სოა, ერიკ დავთეინის ნაშრომი, რომელშიც აღნიშნავს, რომ სწორედ 

პატარა სახელმწიფოს პერსპექტივით განისაზღვრება საგარეო პო-

ლიტიკა (Davtyan, 2021). ხოლო კონკრეტულად პარტიებთან მიმარ-

თებით ლევან კახიშვილი თავის ნაშრომში წარმოადგენს ახალ ხედ-

ვას, თუ როგორ შეიძლება გაიზომოს ქართული პარტიების საგარე-

ოპოლიტიკური ორიენტირები (Kakhishvili, 2021). ამავდროულად, 

პარტიების ევროპასთან დამოკიდებულება არის განხილული სან-

დრო ტაბატაძის ნაშრომში, ეკონომიკური, პოლიტიკური და კულ-

ტურული განზომილებებით. საინტერესოა, რომ ნაშრომის მიხედ-

ვით, ყველაზე ევროსკეპტიკური პარტიებიც კი, ევროპისგან მოელი-

ან მეტ ეკონომიკურ ზრდას და ამიტომ, მხარს უჭერენ ეკონომიკურ 

ინტეგრაციას (Tabatadze, 2021). აღნიშნულ ნაშრომზე დაყრდნობით 

შეგვიძლია ვისაუბროთ ეკონომიკური ფაქტორების უმნიშვნელოვა-

ნეს როლზე პოლიტიკური ორიენტაციის განსაზღვრის დროს. 

მოცემული კვლევით შევეცდები, ოფიციალურ დოკუმენტებ-

ში დეკლარირებულ პოზიციებზე დაყრდნობით, გამოვკვეთო თუ 

რა სახის პოლიტიკის გატარება სურს ჩვენს ქვეყანას საგარეო პოლი-

ტიკის მიმართულებით და რა ძირითადი ფაქტორები ახდენს გავ-

ლენას ორიენტირის განსაზღვრის პროცესში. საინტერესოა ისიც, 

თუ რა პოზიციები გააჩნია ამ მხრივ ქართულ პარტიულ სპექტრს 

(რომელთაც ხელისუფლებაში ყოფნის გამოცდილებაც გააჩნიათ) და 

რა არის მათთვის ამოსავალი პრინციპები საგარეო პოლიტიკის გან-

საზღვრისას.  

თეორიული მიმოხილვა და კვლევის მეთოდოლოგია 

პირველ რიგში უნდა შევეხოთ რეალიზმის სკოლას, რომელიც 

ეყრდნობა ისეთ ნორმატიულ ფასეულობებს, როგორიცაა ეროვნუ-

ლი უსაფრთხოება და თვითგადარჩენა. რეალიზმის სკოლის მთავა-

რი წარმომადგენელი გახლავთ ჰანს მორგენთაუ, რომელიც თავის 

ნაშრომში „სახელმწიფოთა პოლიტიკა, ძალაუფლებისა და მშვიდო-

ბისთვის ბრძოლა“ საუბრობს "პატარა სახელმწიფოთა" როლზე ძა-

ლის პოლიტიკურ კონცეფციაში (Morgenthau, 1993) მორგენთაუს შე-

ფასებით, საერთაშორისო პოლიტიკურ სისტემაში "პატარა სახელ-

მწიფოებს" მეორეხარისხოვანი როლი უკავიათ, აქედან გამომდინა-

რე მათი ბედ-იღბალი ძლიერი ქვეყნების პოლიტიკურ ნებაზეა და-

მოკიდებული. იგი აღნიშნავს, რომ „პატარა ქვეყანამ საკუთარი უფ-

ლებების დასაცავად უფრო ძლიერი მეგობრის მფარველობა უნდა 

მიიღოს” და საჭიროდ მიიჩნევს, პატარა ქვეყნის უფლებების დაცვას 

ძალათა წონასწორობის მექანიზმის საშუალებით (Morgenthau, 

1993). მორგენთაუ საუბრობს იმაზე, თუ რა ფაქტორების გავლენით 

მოქმედებენ სახელმწიფოს მმართველები საერთაშორისო ასპარეზ-

ზე და მთავარ მამოძრავებლად გამოყოფს სახელმწიფოებრივ და 

ეროვნულ ინტერესებს. საქართველო ცდილობს იპოვოს ისეთი მო-

კავშირე, რომელიც ხელს შეუწყობს მის ტერიტორიულ მთლიანობა-

სა და ეროვნულ დამოუკიდებლობას, ხოლო რეალიზმის კონცეფ-

ცია სწორედ ამ ორ ძირითად ფაქტორს მიიჩნევს ქვეყნის არსებობის 

შენარჩუნებისთვის მთავარ ამოსავალ პრინციპად. 

აგრეთვე რეალიზმის კონცეფციის მიხედვით, სახელმწიფოთა 

მთავარი მამოძრავებელი მოტივი არის თვითგადარჩენაზე ზრუნვა, 

რათა საერთაშორისო სისტემაში მათ შეძლონ საკუთარი სუვერენი-

ტეტის შენარჩუნება. ამიტომ „პატარა სახელმწიფოები“ მოქმედებენ 

მაქსიმალურად რაციონალურად, მოკავშირეს ირჩევენ ზედმიწევ-

ნით ფრთხილად და სხვადასხვა ფაქტორების გათვალისწინებით. 

იქიდან გამომდინარე, რომ საქართველო უკვე წლებია ეროვნულ 

უსაფრთხოებასთან დაკავშირებული პრობლემების წინაშე დგას, 

შეგვიძლია ვთქვათ, რომ ჩვენი ქვეყნის მაგალითზე ნამდვილად გა-

სათვალისწინებელია, მორგენთაუს ხედვა, რომლის მიხედვითაც 

საერთაშორისო პოლიტიკის სისტემაში რთულია თავი დაიმკვიდ-

რო სუვერენულ სახელმწიფოდ სტაბილურობის გარეშე.  

მაშინ, როდესაც ქენანანი საუბრობს მხოლოდ ძლიერი სახელ-

მწიფოების წამყვან როლზე, რეალიზმის სკოლის წარმომადგენელი 

არნოლდ ვოლფერსი ყურადღებას ამახვილებს „პარადოქსული” ფე-

ნომენთან დაკავშირებით (Wolfers, 1965), რაშიც იგი მოიაზრებს 

სუსტის ძლიერებას, ვოლფერსის შეფასებით, არსებობს ბევრი „პა-

ტარა სახელმწიფო”, რომელმაც მასზე ძლიერი ქვეყნის ზეწოლას გა-

უძლო. აქედან გამომდინარე, შეგვიძლია ვთქვათ, რომ  ვოლფერსის 

აზრით სუსტ სახელმწიფოებსაც შეუძლიათ ძლიერი პოლიტიკის 

გატარება საკუთარი შესაძლებლობების სწორად გამოყენების ხარ-

ჯზე (Wolfers, 1965). ამიტომ ვოლფერსის თეორია შეგვიძლია მივიჩ-

ნიოთ ქენანის თეორიის ალტერნატივად, ვინაიდან ვოლფერსი გარ-

კვეულწილად აბალანსებს იმ მოსაზრებას, რომ მხოლოდ ძლიერ სა-

ხელმწიფოები ქმინიან მსოფლიო პოლიტიკურ დღის წესრიგს. 

ეროვნული უსაფრთხოება აუცილებელი ფაქტორია იმის განსა-

საზღვრად თუ როგორი იქნება ქვეყნის საგარეო პოლიტიკის ორი-

ენტირი, ხოლო მეორე მხრივ საჭიროა იმის განსაზღვრა თუ კონკრე-

ტულად რა იგულისხმება ეროვნულ უსაფრთხოებაში. აქედან გა-

მომდინარე განვიხილავ არნოლდ ვოლფერსის თეორიას, რომელიც 

აკონკრეტებს თუ რა ფაქტორებს შეიძლება მოიაზრებდეს ეროვნუ-

ლი უსაფრთხოება. ვოლფერსი სახელმწიფოთა საგარეო პოლიტი-

კურ მიზნებს აჯგუფებს: ერთი მხრივ, გამოყოფს ფლობის მიზნებს, 

რომელშიც მოიაზრებს ეროვნულ დამოუკიდებლობას, ფიზიკურ 

გადარჩენასა და ტერიტორიულ მთლიანობას. ხოლო მეორე მხრივ 

გამოყოფს „გარემოს“ მიზნებს, რომლებიც ეროვნული საზღვრების 

გარეთ საერთაშორისო გარემოზე ზემოქმედებენ (Wolfers, 1965). იქ-



პოლიტიკა 2022 ტომი 6, N 4 

                                       

 7 

იდან გამომდინარე რომ ჩვენი ქვეყნისთვის, ტერიტორიული 

მთლიანობა დგას დღის წესრიგში, შეგვიძლია ჩვენი ქვეყნის მაგა-

ლითს თავისუფლად მოვარგოთ ვოლფერსის თეორია, ხოლო გარე-

მოს მიზნებში თავის მხრივ შეგვიძლია მივიჩნიოთ ქვეყნის ეკონომ-

იკური გაძლიერებისკენ სწრაფვა. ვოლფერსი თვლის, რომ სახელ-

მწიფოს საგარეო პოლიტიკა უნდა წარიმართოს ეროვნული ინტერე-

სებიდან გამომდინარე, რაშიც უპირველეს ყოვლისა მოიაზრებს ტე-

რიტორიულ მთლიანობას, დამოუკიდებლობასა და გადარჩენას, მი-

აჩნია, რომ „გადარჩენას“ სხვადასხვა სახელმწიფოსათვის სხვადას-

ხვა მნიშვნელობა აქვს (Wolfers, 1965).  ვოლფერსის მიხედვით, ერ-

ოვნული ინტერესების განსაზღვრა მომდინარეობს ფასეულობათა 

იერარქიიდან გამომდინარე, მაგრამ ეროვნულ უსაფრთხოებას იგი 

განმსაზღვრელ როლს ანიჭებს.  

ასევე კვლევისთვის საინტერესოა ჰეგემონური სტაბილურობის 

თეორია, რომელიც ასევე ეყრდნობა პოლიტიკურ რეალიზმს. ამ  

თეორიის ერთ-ერთი მთავარი წარმომადგენელია რობერტ გილპინი 

(Gilpin, 1987). მოცემული თეორიის მიხედვით, გარკვეული სახელ-

მწიფოს დომინირება საჭიროა „ღია, ლიბერალური და სტაბილური 

მსოფლიო ეკონომიკისათვის“. ამგვარი ჰეგემონის დანიშნულებაა 

კოორდინაციაში ამყოფოს სხვა ქვეყნები და მათ ქცევისა და მოქმე-

დების განსაზღვრული წესები დაუწესოს. ამგვარ სიტუაციაში კი 

სხვა ქვეყნები დაცულად გრძნობენ თავს და არ ეშინიათ საკუთარი 

ბაზრების გახსნის. თუმცა, თეორიის მიხედვით, ჰეგემონის დასუს-

ტებას მოყვება ეკონომიკური დაცემა, რაც თავის მხრივ გამოიწვევს 

არასტაბილურობას, აქედან გამომდინარე გილპინს მიაჩნია, რომ 

„ჰეგემონური სტაბილურობის თეორიის” განსაზღვრებაში მთავარ 

სიტყვას „ლიბერალური” წარმოადგენს, რაც გულისხმობს, რომ თე-

ორიაში იგულისხმება „ღია და არადისკრიმინაციულ თავისუფალ 

ბაზარზე დამყარებული საერთაშორისო ეკონომიკა” (Giplin, 1987). 

მას მიაჩნია, რომ ლიბერალური საერთაშორისო ეკონომიკური წეს-

რიგი, ვერ შეძლებს განვითარებას სრულად ჰეგემონი/დომინანტი 

სახელმწიფოს გარეშე. მაგრამ ლიბერალური ეკონომიკური სისტე-

მის ჩამოყალიბებისათვის მხოლოდ ჰეგემონის არსებობა არ არის 

საკმარისი. არამედ “ჰეგემონი თავად უნდა იყოს ლიბერალური 

პრინციპებისა და ღირებულებების ერთგული მიმდევარი და დამ-

ცველი” (Giplin, 1987). 

მიმოხილული ლიტერატურიდანაც ჩანს, რომ არსებობს გარ-

კვეული პრიორიტეტები ქვეყნებისთვის, რომელიც განსაზღვრავს 

თუ როგორი იქნება ქვეყნის საგარეო პოლიტიკური ორიენტირი. ამ-

იტომ მოცემული კვლევით შევეცდები გამოვკვეთო თუ რა სახის 

პოლიტიკის გატარება სურს ჩვენს ქვეყანას და რა ძირითადი ფაქ-

ტორები ახდენს გავლენას საგარეო კურსის არჩევისას. ასევე საინტე-

რესოა, თუ რა პოზიციები გააჩნიათ ამ მხრივ ქართულ პარტიულ 

სპექტრს და რა არის მათთვის ამოსავალი პრინციპი საგარეო პოლი-

ტიკის განსაზღვრისას.  

იქიდან გამომდინარე, რომ ქვეყანაში პოლიტიკურ დღის წეს-

რიგის ფორმირებაში საკმაოდ მნიშვნელოვანი ადგილი უკავია პარ-

ტიულ სპექტრს და სწორედ პარტიები ასრულებენ მნიშვნელოვან 

როლს ქვეყნის საგარეო პოლიტიკის მიმართულებების განსაზ-

ღვრის პროცესში, ნაშრომში განხილულია პარტიების ოფიციალურ-

ად დეკლარირებული პოზიციები საკითხთან მიმართებით. პოლი-

ტიკური პარტიების მთავარი საგარეო პოლიტიკური ორიენტირის 

განსაზღვრის მიზნით ნაშრომი ეფუძნება კვლევის თვისებრივ მე-

თოდს, კონკრეტულად კი მეორეული წყაროებისა და ლიტერატუ-

რის ანალიზს. დოკუმენტების ანალიზის მეშვეობით - სიღრმისე-

ულად შევისწავლი, ჩემს მიერ შერჩეული პარტიების („ქართული 

ოცნება” და „ნაციონალური მოძრაობა”) 2016-2020 წლების წინასაარ-

ჩევნო პროგრამებს. 

პარტიების წინასაარჩევნო პროგრამების შესწავლის მიზნით 

კვლევაში გამოყენებულია არაალბათური შერჩევის ტიპი - მიზნობ-

რივი ანუ შეფასებითი შერჩევა. რადგანაც ქვეყნის საგარეო პოლი-

ტიკის პრიორიტეტს განსაზღვრავს ქვეყნის მთავარი საკანონმდებ-

ლო ორგანო, კვლევისთვის შეირჩა ორი საპარლამენტო პარტია, რო-

მელთაც 2016-2020 წლის არჩევნების შედეგების მიხედვით პარლა-

მენტში რაოდენობრივად ყველაზე მეტი წარმომადგენელი 

ჰყავს/ჰყავდა: „ქართული ოცნება“ და „ერთიანი ნაციონალური მოძ-

რაობა“. აღნიშული პარტიები ამავდროულად, შეირჩა იქიდან გა-

მომდინარე, რომ ორივე მათგანს აქვს ხელისუფლებაში ყოფნის გა-

მოცდილება და სწორედ მათი ხელმძღვანელობით შეიქმნა საგარეო 

პოლიტიკის მიმართულებით სახელმწიფოებრივი დონის დოკუმენ-

ტები: „ნაციონალური მოძრაობის” ხელისუფლების პირობებში - 

ეროვნული უსაფრთხოების კონცეფცია, „ქართული ოცნების” ხელი-

სუფლების პირობებში კი - 2019-2022 წლების საქართველოს საგა-

რეო პოლიტიკის სტრატეგია. 

ანალიზმა გამოკვეთა თუ  როგორ აფასებენ “ქართული ოცნე-

ბა” და “ნაციონალური მოძრაობა” მოცემულ ფაქტორებს: ეროვნუ-

ლი უსაფრთხოება, ტერიტორიული მთლიანობა, ეკონომიკური 

ფაქტორები, ევროპული და ევროატლანტიკური ინტეგრაცია, რუ-

სეთთან ურთიერთობა, ენერგეტიკული უსაფრთხოება და თითოე-

ული პოლიტიკური სუბიექტისთვის რომელი მათგანია ყველაზე 

მეტად პრიორიტეტული საგარეო კურსის განმსაზღვრისას. 

 

თვისებრივი კვლევის შედეგები 

ეროვნული უსაფრთხოება - 2016 წლის საპარლამეტო არჩევ-

ნების,  „ქართული ოცნების” წინასაარჩევნო პროგრამაში აღნიშნუ-

ლია, რომ „ქვეყნის გრძელვადიანი, მშვიდობიანი და მდგრადი გან-

ვითარების საფუძველი უსაფრთხოების, სტაბილურობის და კე-

თილდღეობის უზრუნველყოფაა, ხოლო ამ მიზნების მიღწევის სა-

უკეთესო გზად მათ ესახებათ ქვეყნის ევროპული ინტეგრაცია” 

(ქართული ოცნება, 2016). ასევე „ქართული ოცნება” საკმაოდ დიდ 



პოლიტიკა 2022 ტომი 6, N 4 

                                       

 10 

მნიშვნელობას ანიჭებს ქვეყნის სუვერენიტეტისა და უსაფრთხოებ-

ის განმტკიცების პროცესში ნატო-ში ინტეგრაციასა და აშშ-თან თა-

ნამშრომლობის გაღრმავებას. ასევე, „ქართული ოცნებისთვის” ერ-

ოვნული უსაფრთხოების განსაკუთრებულ მნიშვნელობაზე ქვეყნის 

საგარეო ორიენტირის განსაზღვრის პროცესში მიანიშნებს ისიც, 

რომ ისინი ერთ-ერთ მთავარ პრიორიტეტად სწორედ თავდაცვისუ-

ნარიანობის გაძლიერებას მოიაზრებენ. რაც შეეხება „ნაციონალურ 

მოძრაობას”, „ქართული ოცნების” მსგავსად მათი ამოსავალი პრინ-

ციპიც სწორედ ქვეყნის სუვერენიტეტის განმტკიცება და უსაფრ-

თხოების გარემოს გაუმჯობესება წარმოადგენს, რაც უზრუნველ-

ყოფს მშვიდობას. ამ მიმართულებით ყურადღებას სწორედ თავ-

დაცვისუნარიანობის გაძლიერებაზე ამახვილებენ. აქედან გამომდი-

ნარე, მათი მთავარი წინასაარჩევნო დაპირება საგარეო ურთიერთო-

ბის მიმართულებით სწორედ უსაფრთხოების სისტემის ეფექტიან-

ობის ზრდისკენ მიმართულ რეფორმებს ეფუძნება (ერთიანი ნაცი-

ონალური მოძრაობა, საარჩევნო პროგრამა საპარლამენტო არჩევნე-

ბი 2016). ასევე მაშინ როდესაც „ქართული ოცნების” პროგრამაში 

აღნიშნული იყო, რომ ამ მიმართულებით დასახული მიზნების 

მიღწევის საუკეთესო გზა ევროკავშირია, „ნაციონალური მოძრაობა“ 

ამ მხრივ უფრო დიდ მნიშვნელობას ნატო-ში გაწევრიანებას ანიჭ-

ებს.  

„ქართული ოცნების” 2020 წლის საპარლამენტო არჩევნების 

წინასაარჩევნო პროგრამაში ასახულ ორ უმთავრეს პრობლემას ტე-

რიტორიული მთლიანობა და სიღარიბე წარმოადგენს. შესაბამისად 

პროგრამის მიხედვით, საჭიროდ მიაჩნიათ ისეთი ცვლილებების 

განხორციელება, რაც „კიდევ უფრო განამტკიცებს დემოკრატიას, 

მშვიდობასა და უსაფრთხოებას, უზრუნველყოფს სწრაფ ეკონომიკ-

ურ წინსვლას” (ქართული ოცნება - დემოკრატიული საქართველო, 

2020). ასევე პროგრამაში ვკითხულობთ, რომ „ქვეყნის უსაფრთხო-

ების, ინსტიტუციური დემოკრატიის განვითარებისა და კეთილ-

დღეობის უზრუნველსაყოფად, „ქართული ოცნება“ ურყევად გა-

აგრძელებს პრაგმატულ, მტკიცე, ქვეყნის ეროვნული ინტერესების 

შესაბამის შედეგებზე ორიენტირებულ საგარეო პოლიტიკურ 

კურსს”. უსაფრთხოების კონტექსტში პროგრამაში გამოკვეთილად 

აღნიშნულია, რომ ჩვენი ქვეყნისათვის მთავარ საგარეო პოლიტი-

კურ პრიორიტეტს წარმოადგენს ქვეყნის სუვერენიტეტის განმტკი-

ცება და ტერიტორიული მთლიანობის მშვიდობიანი გზით აღდგე-

ნა.  საინტერესოა, რომ „ნაციონალური მოძრაობის” პროგრამაში ერ-

ოვნული უსაფრთხოების საკითხები, განსხვავებით 2016 წლის 

პროგრამისაგან, ეკონომიკურ კონტექსტშია განხილული. დოკუმენ-

ტის მიხედვით, მათი ამოცანაა “ქვეყანა საგარეო, თავდაცვისა და 

უსაფრთხოების სფეროებში, მსოფლიოს მასშტაბით იყოს წარმატე-

ბული. უსაფრთხო და მშვიდობიანი გარემო არის მთავარი წინაპი-

რობა სახელმწიფოში ოჯახების ეკონომიკური გაძლიერებისათვის” 

(ერთიანი ნაციონალური მოძრაობა, Droa.ge, 2020). საინტერესოა, 

რომ „ნატო-ში” გაწევრიანებაც კი ძირითადად სწორედ ეკონომიკუ-

რი კეთილდღეობის კონტექსტში განიხილება და ამბობენ, რომ 

გაგრძელდება განუხრელი მსვლელობა ნატოში გაწევრიანების მი-

მართულებით. საბოლოო მიზანს კი ჩვენი ქვეყნისა და მოქალაქეებ-

ის უსაფრთხოებისა და ეკონომიკური კეთილდღეობის მიღწევა 

წარმოადგენს. 

ტერიტორიული მთლიანობა - 2016 წლის საპარლამეტო არ-

ჩევნების წინ „ქართული ოცნების” პროგრამაში აღნიშნულია, რომ 

დეოკუპაცია და ქვეყნის ტერიტორიული მთლიანობის აღდგენა 

მხოლოდ მშვიდობიანი გზით არის შესაძლებელი. აქედან გამომდი-

ნარე, აუცილებელია რაციონალურ საგარეო პოლიტიკის განხორცი-

ელება. ეს კი გულისხმობს რუსეთთან ურთიერთობაში დეოკუპაცი-

ისკენ მიმართულ პრინციპულ და შეურიგებელ ძალისხმევას, ასევე 

საუბრობენ ტერიტორიული მთლიანობის აღდგენის პროცესში სა-

ერთაშორისო თანამეგობრობის ძალისხმევის მნიშვნელობაზე, ვინა-

იდან მოცემული კონფლიქტის მშვიდობიანი გზით გადაჭრის წინა-

პირობა სწორედ ევროპულ და ევროატლანტიკურ სტრუქტურებში 

გაწევრიანებაა (ქართული ოცნება, 2016).  აღსანიშნავია, რომ ამ მი-

მართულებით „ნაციონალური მოძრაობის” შეხედულებები თან-

ხვედრაშია „ქართულ ოცნებასთან” და ისინიც მთავარ ამოცანად 

სწორედ ტერიტორიული მთლიანობის მშვიდობიანი გზით აღდგე-

ნას მოიაზრებენ. აქედან გამომდინარე, “ქართული ოცნების” მსგავ-

სად მათაც მნიშვნელოვნად მიაჩნიათ საერთაშორისო თანამეგობ-

რობის როლი რუსეთზე ზემოქმედების თვალსაზრისით. ასევე, ორ-

ივე მათგანი ამ მხრივ მნიშვნელოვნად მიიჩნევს ოკუპირებულ ტე-

რიტორიაზე მცხოვრებ მოსახლეობასთან თანამშრომლობას, “აქედ-

ან გამომდინარე, საქართველომ უნდა შექმნას ისეთი ფორმატები და 

წამახალისებელი მექანიზმები, რომლებიც ხელს შეუწყობს ოკუპირ-

ებული ტერიტორიების მოსახლეობის დაახლოებას ქვეყნის დანარ-

ჩენი რეგიონების მაცხოვრებლებთან” (ერთიანი ნაციონალური მოძ-

რაობა, საარჩევნო პროგრამა საპარლამენტო არჩევნები 2016 (ნაცი-

ონალური მოძრაობა), 2016).  

„ქართული ოცნების” 2020 წლის წინასაარჩევნო პროგრამაში 

საუბარია იმ კონკრეტულ შედეგებზე, რომელიც მიღწეული იქნა 

„რუსეთ-საქართველოს კონფლიქტის მოგვარების, ტერიტორიული 

მთლიანობის მშვიდობიანი აღდგენისა და დეოკუპაციისათვის“. 

დოკუმენტში საუბარია, რომ საქართველოს ტერიტორიულ მთლი-

ანობას მყარად უჭერს მხარს საერთაშორისო თანამეგობრობა (ქარ-

თული ოცნება - დემოკრატიული საქართველო, 2020). ამ მხრივ გან-

საკუთრებული აქცენტი გაკეთებულია „გაეროსა” და „ეუთოს” 

როლზე. საუბარია, რომ აუცილებელია ჟენევის საერთაშორისო მო-

ლაპარაკებების გამოცოცხლება და მისი აქტუალიზაცია პარტნიორ-

ების დღის წესრიგში. „ნაციონალური მოძრაობის” 2020 წლის პროგ-

რამაში კი ვკითხულობთ, რომ მათი მთავარი გეგმის მიზანს წარმო-

ადგენს საქართველოს საერთაშორისო როლის გაზრდა დეოკუპაცი-

ისა და ევროინტეგრაციისათვის (ერთიანი ნაციონალური მოძრაო-

ბა, Droa.ge, 2020). მსგავსად „ქართული ოცნებისა”, “ნაციონალური 

მოძრაობის” პროგრამაშიც აღნიშნავენ, რომ საჭიროა გააქტიურდეს 

ჟენევის ფორმატის მოლაპარაკებები. დოკუმენტის მიხედვით პარ-

ტიის მთავარი გეგმის მიზანია ქვეყნის სუვერენიტეტის განმტკიცე-

ბა და საქართველოს ტერიტორიული მთლიანობის მშვიდობიანი 

გზით აღდგენა. 

ეკონომიკური ფაქტორები - 2016 წლის საპარლამეტო არჩევ-

ნების წინასაარჩევნო პროგრამაში, „ქართული ოცნება" საგარეო 

პრიორიტეტის განსაზღვრისას საკმაოდ დიდ ყურადღებას უთმობს 

ეკონომიკურ ფაქტორებს და თავისუფალი სავაჭრო ურთიერთობე-

ბის დამყარებას დანარჩენ მსოფლიოსთან ეკონომიკური პოლიტი-

კის ერთ-ერთი ძირითადი პრიორიტეტად მიიჩნევს. ასევე, "ქართუ-

ლი ოცნებისთვის" თავისუფალი ვაჭრობა მნიშვნელოვანია იმ მხრი-

ვაც, რომ სწორედ ამ შეთანხმების შედეგად გადავიდა საქართველო 

- ევროკავშირის ურთიერთობები თვისობრივად ახალ ეტაპზე. აქ-

ედან გამომდინარე, შეგვიძლია დავასკვნათ, რომ ეკონომიკური გან-

ვითარება, გარდა სხვა სოციალური მიზეზებისა, იმიტომაცაა მნიშ-

ვნელოვანი, რომ იგი ხელს უწყობს ევროპასთან დაახლოების პრო-

ცესს. თუმცა აღსანიშნავია, რომ ეკონომიკური დიპლომატიის წარ-

მოება მათ ასევე მნიშვნელოვან განმაპირობებლად მიაჩნიათ ქვეყნა-

ში სოციალურ-ეკონომიკური მდგომარეობის გაძლიერების პროცეს-

ში, ვინაიდან ეს ხელს შეუწყობს ექსპორტის ზრდას და ინვესტიცი-

ების შემოტანას ქვეყანაში (ქართული ოცნება, 2016). „ნაციონალური 

მოძრაობაც” საგარეო სფეროში ერთ-ერთ ერთ ამოსავალ მიზნად 

სწორედ ეკონომიკური კეთილდღეობის უზრუნველყოფას ასახელ-

ებს. განსხვავებით „ქართული ოცნებისგან”, ისინი უფრო მეტად აქ-

ცენტს აკეთებენ იმაზე, რომ ყველა მეწარმემ უნდა შეძლოს თავისუ-

ფალი ვაჭრობით სარგებლობა, რაც ძირითადად მოიაზრებს უფრო 

მეტად ეკონომიკურ სარგებელს და არ არის ორიენტირებული იმის-

კენ, რომ საქართველო დაახლოვდეს ევროპულ ღირებულებებთან. 

აღსანიშნავია, რომ ისინი საუბრობენ, რომ მეწარმეებისთვის აუც-

ილებელია გაიხსნას ჩინური ბაზარიც და ამ მიმართულებით დას-

რულდეს ხელშეკრულების დადების პროცესი, ეს კიდევ ერთხელ 

ადასტურებს იმას, რომ "ნაციონალური მოძრაობისთვის" მთავარი 

არის ეკონომიკური სარგებელი საქართველოს მოქალაქეებისთვის 

და არა კონკრეტულ სივრცეებთან დაახლოება და ადაპტირება (ერ-

თიანი ნაციონალური მოძრაობა, საარჩევნო პროგრამა საპარლამენ-

ტო არჩევნები 2016 (ნაციონალური მოძრაობა), 2016).  

“ქართული ოცნების” 2020 წლის წინასაარჩევნო პროგრამაში 

ეკონომიკურ განვითარებას საკმაოდ მნიშვნელოვანი ნაწილი უკავ-

ია, დოკუმენტში ხაზგასმითაა აღნიშნული, რომ “მთავარ პრიორიტ-

ეტს ქვეყნის ეკონომიკური გაძლიერება და მოსახლეობის კეთილ-

დღეობის ამაღლება წარმოადგენს (ქართული ოცნება - დემოკრატი-

ული საქართველო, 2020). ამავდროულად პროგრამაში აღნიშნუ-

ლია, რომ “ქართული ოცნების” საგარეო პოლიტიკის უმთავრეს შე-

დეგს მათ შორის წარმოადგენს ასოცირების ხელშეკრულება ევრო-

კავშირთან და ღრმა და ყოვლისმომცველი ვაჭრობის შესახებ შეთან-

ხმება ევროკავშირთან. ასევე საინტერესოა ისიც, რომ პროგრამაში 

რუსეთთან მიმართებით ხაზგასმულია ის ფაქტი, რომ რუსული ბა-

ზარი გაიხსნა ქართველი გლეხებისა და მეწარმეებისთვის. “ნაციონ-

ალური მოძრაობის”, 2020 წლის საარჩევნო პროგრამაში, საქართვე-

ლოს ევროპულ მომავალს ცალკე თავი აქვს დათმობილი, პირველი-

ვე წინადადებაში ვკითხულობთ, რომ სწრაფი ეკონომიკური განვი-

თარება ერთადერთ გზას წარმოადგენს ჩვენს ქვეყანაში სიღარიბის 

დასამარცხებლად. იმისთვის, რომ საქართველომ სწრაფი ეკონომიკ-

ური ზრდა შეძლოს (ერთიანი ნაციონალური მოძრაობა, Droa.ge, 

2020). შესაბამისად შეგვიძლია პირდაპირ ვთქვათ, რომ ეკონომიკუ-

რი ფაქტორები საგარეო ურთიერთობის მიმართულებით პარტიის-

თვის ამოსავალ პრინციპს წარმოადგენს. საუბარია, რომ “გათვალის-

წინებული საგადასახადო რეფორმის შედეგად ევროპის საგადასახა-

დო სისტემის ახალი ერა საქართველოდან დაიწყება”. შეიძლება ით-

ქვას, რომ პროგრამის საგარეო მიმართულება მთლიანადაა აგებუ-

ლი ევროკავშირთან სამომავლო ეკონომიკური ურთიერთობების 

საკითხზე და წარმოდგენილია ხედვა, როგორ ესახებათ ევროპულ 

ოჯახში გაწევრიანებული საქართველო. საყურადღებოა, რომ აქცენ-

ტი კეთდება ევროპის ბაზრების დაჩქარებული წესით ათვისების 

საკითხზეც. 

ევროპული და ევროატლანტიკური ინტეგრაცია - 2016 წლის 

წინასაარჩევნო პროგრამის მიხედვით, „ქართული ოცნების" ამოცან-

აა, „სრულად და ეფექტიანად იქნას გამოყენებული ქვეყნის ევროინ-

ტეგრაციით განპირობებული შესაძლებლობები. ევროინტეგრაციის 

პროცესით გათვალისწინებული რეფორმები მნიშვნელოვანია მაღა-

ლი სტანდარტების დამკვიდრების და წარმატებული ტრანსფორმა-

ციის მისაღწევად” (ქართული ოცნება, 2016). ეს აისახება როგორც 

ეროვნულ უსაფრთხოებაში, ასევე ეკონომიკური სარგებლის კუთ-

ხით და გამოიხატება თავისუფალ ვაჭრობასა და ენერგოუსაფრ-

თხოების მიმართულებებში. ასევე „ქართული ოცნების” პროგრამა-

ში აღნიშნულია ნატო-ს მნიშვნელობაც და საუბარია იმაზე, რომ ნა-

ტო-ში ინტეგრაცია წარმოადგენს საქართველოს საგარეო და უსაფრ-

თხოების პოლიტიკის უმნიშვნელოვანეს ამოცანას და ქვეყნის უს-

აფრთხოების განმტკიცებისა და სტაბილური განვითარების წინაპი-

რობას. აღნიშნულია, რომ საქართველო „მიზანმიმართულად“ გა-

ნაგრძობს სვლას ნატო-ს წევრობისაკენ. თუმცა როგორც პროგრამის 

ანალიზიდან გამოიკვეთა „ქართული ოცნების” პრიორიტეტს უფრო 

მეტად ევროპასთან ინტეგრაცია წარმოადგენს, რადგან ამოსავალ 

პრინციპად სწორედ თავისუფალი ვაჭრობა მიიჩნევა. „ნაციონალუ-

რი მოძრაობა” კი „ქართული ოცნებისგან” განსხვავებით პრიორიტ-

ეტულად ნატო-ში გაწევრიანებას მოიაზრებს, ვინაიდან „ნაციონალ-

ური მოძრაობის საგარეო პოლიტიკის ამოცანაა მშვიდობის უზრუნ-

ველყოფა და ქვეყნის უსაფრთხოების გარემოს გაუმჯობესება, ასევე 

ქვეყნის ეკონომიკური კეთილდღეობის ზრდა და საქართველოს სა-

ერთაშორისო როლის მაქსიმალურად გაზრდა. უსაფრთხოების და 

თავდაცვის მიმართულებით” (ერთიანი ნაციონალური მოძრაობა, 

საარჩევნო პროგრამა საპარლამენტო არჩევნები 2016 (ნაციონალური 

მოძრაობა), 2016). თუმცა „ნაციონალური მოძრაობაც" აღნიშნავს, 

რომ მათი საგარეო პოლიტიკის ამოცანა საქართველოს მოქალაქეებ-

ის ეკონომიკური კეთილდღეობის გაუმჯობესებაა, რაც სწორედ ევ-

როკავშირთან მოლაპარაკებების და მჭიდრო ურთიერთობის გზით 

მიიღწევა. ისინი თავისუფალ ვაჭრობას საკმაოდ მწირ ყურადღებას 

უთმობენ, რაც გვაფიქრებინებს, რომ სწორედ თავდაცვითი ორგანი-

ზაციაა ამ პირობებში მათთვის პრიორიტეტული.  

„ქართული ოცნების” 2020 წლის საარჩევნო პროგრამა ამავ-

დროულად საინტერესოა იმ მხრივაც, რომ პირდაპირაა აღნიშნუ-

ლი, „საარჩევნო პროგრამა ეფუძნება „ქართული ოცნების“ პოლიტი-

კური გუნდის ამბიციას, შექმნას ყველა პირობა, რათა 2024 წელს სა-

ქართველომ გააკეთოს განაცხადი ევროკავშირის სრულფასოვან 

წევრობაზე” (ქართული ოცნება - დემოკრატიული საქართველო, 

2020). ასევე დოკუმენტის წინასიტყვაობაში აღნიშნულია, რომ „ევ-

როკავშირი არის უალტერნატივო სივრცე ჩვენი იდენტობის შენარ-

ჩუნების, განვითარებისა და თითოეული ჩვენი მოქალაქისთვის 

ცხოვრების ღირსეული პირობების შესაქმნელად”. შესაბამისად პარ-

ტიის მიერ აქცენტი კეთდება იმაზე, რომ მათი მიზანი არის სახელ-

მწიფოებრიობის განვითარების ევროპული სტანდარტი, რაც ევრო-

კავშირში გაწევრიანებით არის შესაძლებელი. დოკუმენტის აღნიშ-

ნულ ნაწილში საუბარია ამავდროულად ნატო-თან ურთიერთობის 

მიმართულებით გადადგმულ ნაბიჯებზეც. „ნაციონალური მოძრა-

ობის” 2020 წლის წინასაარჩევნო პროგრამის წინასიტყვაობაშივე 

განსაკუთრებული აქცენტია გაკეთებული იმაზე, რომ „საქართვე-

ლო, უპირველეს ყოვლისა, ევრო-ატლანტიკური ოჯახის განუყოფე-

ლი წევრი, ერთიანი და მშვიდობიანი სახელმწიფოა” (ერთიანი ნა-

ციონალური მოძრაობა, Droa.ge, 2020). ასევე საუბარია, რომ საჭიროა 

ევროკავშირსა და ნატოში გაწევრიანების დაჩქარება, რის გზადაც 

ესახებათ ნატო-საქართველოს პარტნიორობის ფორმატის გააქტი-

ურება, რაც განაპირობებს იმას, რომ საქართველო გახდება ნატო-ს 

წევრი სახელმწიფო.  

რუსეთთან ურთიერთობა - საინტერესოა, რომ „ქართული ოც-

ნების” 2016 წლის წინასაარჩევნო პროგრამაში საუბარია რუსეთთან 

ურთიერთობებზე ეკონომიკური მიმართულებით და აღნიშნულია, 

რომ „რუსეთთან რაციონალური პოლიტიკის წარმართვის საფუძ-

ველზე უსაფრთხო და სტაბილური გარემოს ჩამოყალიბება, ქვეყნის 

საინვესტიციო მიმზიდველობის ზრდისა და ევროკავშირთან ღრმა 

და ყოვლისმომცველი თავისუფალი ვაჭრობით განპირობებული 

სარგებლის მაქსიმალურად ეფექტიანად გამოყენების საწინდარს 

წარმოადგენს” (ქართული ოცნება, 2016). თუმცა იქვე აღნიშნავენ, 

რომ რუსეთთან დიალოგი და პრაგმატული ურთიერთობა გარკვე-

ულ სფეროებში, არ გულისხმობს რაიმე კომპრომისს ქვეყნის სასი-

ცოცხლო ინტერესების ხარჯზე. „პირიქით, ამ პოლიტიკის მთავარი 

მიზანია საქართველოს დეოკუპაცია და გამთლიანება, მისი მდგრა-

დი განვითარებისათვის შესაბამისი საგარეო პირობების შექმნა”. აქ-

ედან გამომდინარე, გაგრძელდება რუსეთთან მიმართებაში პრაგმა-

ტული პოლიტიკის გატარება. რაც შეეხება „ნაციონალურ მოძრაობ-

ას”, ისინი წინააღმდეგნი არიან რუსეთთან ყოველგვარი ურთიერ-

თობის და აღნიშნავენ, რომ „საქართველო ყველა  პოლიტიკური, სა-

მართლებრივი და მშვიდობიანი საშუალებით წინ უნდა აღუდგეს 

რუსეთის ფედერაციის ქმედებებს”  (ერთიანი ნაციონალური მოძრა-

ობა, საარჩევნო პროგრამა საპარლამენტო არჩევნები 2016 (ნაციონ-

ალური მოძრაობა), 2016). აქედან გამომდინარე, ისინი რუსეთთან 

ურთიერთობის ერთადერთ მექანიზმად ჟენევის საერთაშორისო 

მოლაპარაკებების ფორმატს აღიარებენ, რაც ხელს შეუწყობს სამშვი-

დობო პოლიტიკის გატარების პროცესს.  

„ქართული ოცნების” 2020 წლის წინასაარჩევნო პროგრამაში 

აღნიშულია, რომ 2012-2016 წლებში საგარეო პოლიტიკის ერთ-ერთ 

უმთავრეს შედეგს წარმოადგენს პრაგმატული და პრინციპული პო-

ლიტიკა რუსეთთან მიმართებით, რაც გულისხმობს იმას, რომ მინი-

მუმამდე შემცირდა რუსეთიდან მომდინარე საგარეო პოლიტიკური 

საფრთხეები (ქართული ოცნება - დემოკრატიული საქართველო, 

2020). პროგრამაში მიმოხილულია ის ნაბიჯები, რაც გადაიდგა „რუ-

სეთ-საქართველოს კონფლიქტის მოგვარების, ტერიტორიული 

მთლიანობის მშვიდობიანი აღდგენისა და დეოკუპაციისთვის“. დო-

კუმენტში ვკითხულობთ, რომ მნიშვნელოვანია „საერთაშორისო 

არენაზე, ისევე, როგორც პარტნიორების რუსეთთან ურთიერთობის 

დღის წესრიგში, რუსეთ-საქართველოს კონფლიქტის მშვიდობიანი 

მოგვარების საკითხის მაღალ დონეზე შენარჩუნება და გაძლიერება” 

(ქართული ოცნება - დემოკრატიული საქართველო, 2020). საინტე-

რესოა, რომ რუსეთთან ურთიერთობა „ნაციონალური მოძრაობის” 

2020 წლის წინასაარჩევნო პროგრამაში მხოლოდ ორჯერ არის ნახ-

სენები, ერთხელ ჟენევის მოლაპარაკებების ფორმატის გააქტიურებ-

ის საჭიროების კონტექსტში, სადაც ხაზგასმულია, რომ ფორმატის 

მეშვეობით, საქართველო დასავლელი პარტნიორების მხარდაჭე-

რით არ არის დარჩენილი პირისპირ რუსეთთან. ხოლო მეორედ 

რუსეთის საკითხი გამოყენებულია დევნილების პოლიტიკასთან 

მიმართებით და პარტია აღნიშნავს, რომ აამუშავებს „ყველა სამარ-

თლებრივ მექანიზმს რუსეთის მიერ განხორციელებული ქართული 

მოსახლეობის გენოციდისა და ეთნიკური წმენდის ორგანიზატორ-

თა და შემსრულებელთა წინააღმდეგ” (ერთიანი ნაციონალური 

მოძრაობა, Droa.ge, 2020). 

ენერგეტიკული უსაფრთხოება - 2016 წლის წინასაარჩევნო 

პროგრამაში ენერგოუსაფრთხოების მნიშვნელობაზე პარტიები 

თანხმდებიან. „ქართული ოცნება” აღნიშნავს, რომ „საქართველოს 

საგარეო პოლიტიკის ერთ-ერთი პრიორიტეტია მეზობელ სახელ-

მწიფოებთან, შავი და კასპიის ზღვის რეგიონის, ასევე ევროპისა და 

აზიის ქვეყნებთან მჭიდრო პოლიტიკური და ეკონომიკური ურთი-

ერთობების ჩამოყალიბება და მათი შემდგომი განვითარება” (ქარ-

თული ოცნება, 2016). ამ მიმართულებით უნდა აღინიშნოს, რომ ერ-

თი მხრივ, „ქართული ოცნება” ცდილობს კონტაქტები ჰქონდეს, 

როგორც რეგიონის ქვეყნებთან, ასევე ევროპასთან და აზიასთან. 

ხოლო მეორე მხრივ, ენერგოუსაფრთხოებას ისევ და ისევ სწორედ 

სავაჭრო-ეკონომიკურ ჭრილში მოიაზრებენ. მოცემული რეფორმე-

ბი, გარკვეულწილად, ემსახურება სწორედ საქართველოსადმი სხვა 

ქვეყნების მხრიდან ეკონომიკური ინტერესის ზრდას, რაც თავის 

მხრივ გამოიხატება საქართველოს ეკონომიკური და კულტურული 

პოტენციალის პოპულარიზაციაში. რაც შეეხება „ნაციონალურ მოძ-

რაობას”, უფრო მეტად ყურადღებას ამახვილებენ საქართველოს, 

ტრანზიტულ როლზე, აქედან გამომდინარე მათთვის საკმაოდ დი-

დი მნიშვნელობა ენიჭება საქართველოს რეგიონულ ეკონომიკური 

ცენტრად ჩამოყალიბებას და „კიდევ უფრო აქტიურად ჩართვას სა-

ერთაშორისო ენერგეტიკულ, სატრანსპორტო და საკომუნიკაციო 

პროექტებში” (ერთიანი ნაციონალური მოძრაობა, საარჩევნო პროგ-

რამა საპარლამენტო არჩევნები 2016 (ნაციონალური მოძრაობა), 

2016). პარტია უდიდეს მნიშვნელობას ანიჭებს მეზობელ სახელწმი-

ფოებთან ჩვენი ქვეყნის თანამშრომლობას და „კავკასიის ეკონომიკ-

ურად მიმზიდველ, მშვიდობიან და უსაფრთხო რეგიონად გადაქცე-

ვას”. „ქართული ოცნების” მსგავსად "ნაციონალური მოძრაობაც" 

აუცილებლად მიიჩნევს ამ კუთხით ევროპულ სახელმწიფოებთან 

ურთიერთობების გაღრმავებას, რაც საქართველოს ევროპული და 

ევროატლანტიკური ინტეგრაციის პროცესში დაეხმარება და “ასევე, 

საექსპორტო ბაზრების გაფართოებაში, რაც მეტ კეთილდღეობას 

მოუტანს საქართველოს მოქალაქეებს” (ერთიანი ნაციონალური 

მოძრაობა, საარჩევნო პროგრამა საპარლამენტო არჩევნები 2016 (ნა-

ციონალური მოძრაობა), 2016). აღსანიშნავია, რომ კიდევ ერთხელ 

კეთდება აქცენტი ეკონომიკის მნიშვნელობაზე, რაც უზრუნველ-

ყოფს სწორედ მოქალაქეების ეკონომიკურ კეთილდღეობას.  

„ქართული ოცნების” პროგრამაში საუბარია, რომ პარტიის ენ-

ერგეტიკული პოლიტიკა მიზნად ისახავს ენერგოდამოუკიდებლო-

ბისა და ენერგოუსაფრთხოების ზრდას”. თუმცა უნდა აღინიშნოს 

რომ 2020 წლის საარჩევნო პროგრამაში აღნიშნული საკითხი განხი-

ლულია საშინაო პოლიტიკის ჭრილში და საგარეო მიმართულების 

საკითხებთან აღნიშნულ თემაზე ყურადღება გამახვილებული არ 

არის, განსხვავებით 2016 წლის პროგრამისაგან, სადაც ენერგოუს-

აფრთოების საკითხებზე რეგიონულ კონტექსტში იყო აქცენტი გაკე-

თებული.  

მნიშვნელოვანია, რომ „ნაციონალური მოძრაობის” 2020 წლის 

საარჩევნო პროგრამაში სრულებით არ არის საუბარი ენერგოუსაფრ-

თხოების საკითხთან დაკავშირებით, არა თუ საგარეო, არამედ საში-

ნაო კონტექსტშიც კი, განსხვავებით 2016 წლის პროგრამისაგან. 

 

დასკვნა 

მოცემული კვლევით პასუხი გაეცა ჩემს საკვლევ კითხვას და 

გამოიკვეთა ის ფაქტორები, რაც განაპირობებენ  საქართველოს, რო-

გორც „პატარა ქვეყნის", საგარეო პოლიტიკურ ორიენტაციას. აღნიშ-

ნული ფაქტორებია: ეროვნული უსაფრთხოება, ტერიტორიული 

მთლიანობა, ეკონომიკური ფაქტორები, ევროპული და ევროატ-

ლანტიკური ინტეგრაცია, რუსეთთან ურთიერთობა, ენერგოუსაფრ-

თხოება.  

კვლევის შედეგებიდან გამომდინარე, გამოიკვეთა, რომ საგა-

რეო ორიენტირის განსაზღვრის მიმართულებთ, ჩემს  მიერ შესწავ-

ლილ პარტიებს ერთმანეთისაგან განსხვავებული პრიორიტეტები 

გააჩნიათ. პარტიული სპექტრის განცხადებით, რუსეთთან ურთი-

ერთობები სწორედ ეროვნული უსაფრთხოებისა და ტერიტორიუ-

ლი მთლიანობიდან გამომდინარე უნდა დარეგულირდეს, თუმცა 

მოცემული საკითხის კომპლექსურობა მდგომარეობს იმაში, რომ 

ქვეყნის საგარეო ორიენტის განსაზღვრისას ქვეყანა შესაძლოა მხო-

ლოდ ერთ ფაქტორს არ დაეყრდნოს. კვლევის პროცესში გამოიკვე-

თა, რომ პარტიები განსხვავებულად აფასებენ საერთაშორისო პარ-

ტნიორების როლს. ასევე ჩემს მიერ შესწავლილი პარტიები, გან-

სხვავებულად ხედავენ რუსეთთან ურთიერთობის დალაგების 

გზებს, „ქართული ოცნება"  მიიჩნევს, რომ გარდა ჟენევის მოლაპა-

რაკებების ფორმატისა, მისაღებია სხვა ფორმატებიც, (მაგ. აბაშიძე-

კარასინის ფორმატი), რაც შეეხება „ნაციონალურ მოძრაობას" ისინი 

გამორიცხავენ რუსეთთან მოლაპარაკების ყოველგვარ ფორმატს, 

გარდა ჟენევის მოლაპარაკებებისა. ასევე აღსანიშნავია, ენერგოუს-

აფრთხოების როლი საგარეო კურსის განსაზღვრის პროცესში, 

კვლევის შედეგებმა აჩვენა, რომ ენერგოუსაფრთხოება შესაძლოა 

ერთ-ერთი განმაპირობებელი ფაქტორი იყოს და არა მთავარი გან-

მსაზღვრელი გარემოება. 

რაც შეეხება, უშუალოდ საგარეო ორიენტირის მთავარ გან-

მსაზღვრელ ფაქტორებს, პარტიებში, განსხვავებული პრიორიტეტე-

ბი გამოიკვეთა: 

• "ქართული ოცნება", საგარეო ორიენტირის მთავარ განმსაზ-

ღვრელად მოიაზრებს ეკონომიკურ ფაქტორებს, რაც თავის თავ-

ში მოიაზრებს თავისუფალ ვაჭრობის გაღრმავებას პარტნიორ 

სახელმწიფოებთან. 

• "ნაციონალური მოძრაობა“ საგარეო ორიენტირის მთავარ განმა-

პირობებელ ფაქტორად ეროვნულ უსაფრთხოებას მოიაზრებს 

და სწორედ აქედან გამომდინარე სახავენ მთავარ პრიორიტეტს 

- ევროპულ და ევროატლანტიკურ სტრუქტურებში ქვეყნის ინ-

ტეგრაციას. 

• ჩემს მიერ შესწავლილი პარტიების შემთხვევაში, განსხვავებით 

2016 წლის წინასაარჩევნო პროგრამებისა, 2020 წლის საარჩევნო 

პროგრამებში, ნაცვლად უსაფრთხოებისა,  წინა პლანზეა წამო-

წეული ეკონომიკური ფაქტორების მნიშვნელობა საგარეო ორი-

ენტირის განსაზღვრის პროცესში. 

• განსხვავებით 2016 წლის საარჩევნო პროგრამებისა 2020 წლის 

საარჩევნო პროგრამებში ნაკლები ყურადღება ეთმობა ენერგე-

ტიკული უსაფრთხოების საკითხებს და შეიძლება ითქვას, რომ 

2020 წლის პროგრამებში აღნიშნული საკითხის დატვირთვა უგ-

ულებელყოფილიც კია. 

საბოლოოდ, შეგვიძლია ვთქვათ, რომ კვლევის პროცესში,  პარ-

ტიების ხედვების შესწავლისას (მიუხედავად შერჩეული პარტიების 

განსხვავებული დამოკიდებულებებისა სხვადასხვა ფაქტორების 

მიმართ),  დადასტურდა კვლევის ჰიპოთეზა, რომ საქართველოს სა-

გარეო პოლიტიკის პრიორიტეტის მთავარი განმაპირობებელი ფაქ-

ტორია ეროვნული უსაფრთხოება და ეკონომიკური ფაქტორები.  

სწორედ ეროვნულ უსაფრთხოებას უკავშირებენ პარტიები საგარეო 

ორიენტირის მიმართულებით გადადგმულ ყველა ნაბიჯს, მათ შო-

რის ეკონომიკურ განვითარებასაც და აღნიშნავენ, რომ მოცემულ 

ცვლადებს შორის არსებობს კაუზალური კავშირი, ვინაიდან თუ არ 

იქნება ეროვნული უსაფრთხოება, ვერ განვითარდება ეკონომიკა და 

პირიქით.  

Khatia Imerlishvili 

The Factors Defining Foreign Policy Orientation According to the 

Political Parties of Georgia 

Annotation 

Determining the foreign orientation is the most important factor for 

the action of any country in the foreign arena. In the direction of the 

country's influence on the international arena, the foreign policy 

orientation determines the country's strategic goals, objectives and 

priorities. Accordingly, the purpose of the mentioned article is to 

determine what specific issues and factors appear in the determination of 

Georgia's foreign policy orientation. 

The paper presents the official position of the country, according to 

the declared documents. At the same time, in order to study the issue in 

depth, the official positions of the Georgian party spectrum are given in 

relation to the given issue, based on the positions announced in the pre-

election programs. The paper also reviews the existing theoretical aspects 

and literature in the direction of foreign policy determination. 

The qualitative research method is used in the research. In 

particular, the methods of secondary sources, literature analysis and 

document analysis. As for the selection method, the work is based on 

non-probability selection method, namely purposive selection, according 

to which two parties were selected for the study: "Georgian Dream" and 

"United National Movement". 

During the processing of the documents, six main factors were 

identified, which have influence in the development of the country's 

foreign orientation. Here are the following factors: national security, 

territorial integrity, economic factors, European and Euro-Atlantic 

integration, relations with Russia, energy security. 

Based on the mentioned factors, according to the pre-election 

programs, I researched the declared positions of the parties in the 

direction of determining the foreign political orientation. However, based 

on the results of the research, among the given factors, in the paper, 

special attention is paid to the role of national security and economic 

factors. 

Key words: foreign policy, international policy, foreign orientation, 

national security, territorial integrity, economic factors, European and 

Euro-Atlantic integration, relations with Russia, energy security. 

 

 

 

 


